
F.Ələsgərov 1937-ci il fevralın 5-də Bakı şəhərin-
də  ziyalı ailəsində anadan olmuşdur.  1955-ci 
ildə orta məktəbi  bitirib, K.Marks adına Azər-
baycan Xalq Təsərrüfatı İnstitutuna daxil olmuş, 
1959-cu ildə Azəebaycan Dövlət Universitetinin 
“İqtisad” fakültəsinin “Əmtəəşünaslıq və qey-

ri-ərzaq mallarının əmtəəşünaslığı və ticarətin 
təşkili ixtisasını bitirmişdir. Aspiranturadan 
sonra Praqada Ali İqtisad Məktəbinin “Daxili ti-
carət fakültəsində staj keçməklə, qısa müddətdə 
çex dilini öyrənərək, Avropa ölkələrində gedən 
ticarət əlaqələrinin  iqtisadi mahiyyətini mənim-
səmiş və 1964-cü ildə Praqada ilk,  hal-hazırda 
yeganə azərbaycanlı olaraq iqtisad elmləri  na-
mizədi alimlik dərəcəsi almaq üçün dissertasiya 
müdafiə etmişdir. Sovet dönəmində ölkə hü-
dudlarından kənarda, özü də çox gənc yaşların-
da – 27 yaşında dissertasiya müdafiə etmək hər 
alimin işi deyildi. Həmin ildə təkcə bu institutun 
deyil, respublikanın, demək olar ki, bütün gənc-
ləri Fuad müəllimə pərəstiş ediblər. 
F.Ələsgərov 1964-cü ildən taleyini təhsilə bağla-
mış, Azərbaycaycan Xalq Təsərrüfatı İnstitutun-
da müəllim, sonra dekan müavini və nümunə-
vi dekan olmuşdur. O, məhsulun keyfiyyətinin 
yüksəldilməsinin mahir bilicisi kimi nəinki res-
publikada, eləcə də keçmiş SSRİ-də və xaricdə 
tanınan bir alim olmuşdur. Təhsildəki uğurları-
na görə, Fuad Ələsgərov SSRİ Təhsil Nazirliyi-
nin təsis etdiyi “Ali məktəbdə yüksək nailiyyət-
lərə görə” döş nişanı ilə təltif edilmişdir. 
1976-cı ildə F.Ələsgərov “Xalq istehlakı malla-
rının keyfiyyətinin yüksəldilməsinin iqtisadi 
problemləri və ticarət”  mövzusunda doktorluq 
işini uğurla müdafiə edib. Bu sahənin görkəmli 
mütəxəssislərinin yazdıqları kimi, onun iqtisad 
elminə gətirdiyi nailiyyətlər sırf texniki elm he-
sab olunan əmtəəşünaslığı iqtisadi elmlə, iqti-
sadi ünsürlərin üstünlük təşkil etməsi ilə sintez 
etməsindədir. O, 1978-ci ildən  professordur. 
Hələ SSRİ-nin planlı iqtisadiyyatının hökm 
sürdüyü illərdə F.Ələsgərovun yazmış olduğu 
irihəcmli monoqrafiyalarda, dərslik və dərs və-

saitlərində iqtisadi sistemin bazar mexanizminin 
əsas prinsipləri əsasında formalaşması kimi cə-
sarətli ideyaları diqqəti cəlb etmişdi. 
F.Ələsgərovun Sovetlər Birliyi məkanında ilk 
dəfə olaraq malların keyfiyyətinin və çeşidinin 
idarə olunmasının fundamental problemləri-
ni yeni mexanizm – marketinq vasitəsilə həll 
etməsi o dövr iqtisadi mühitinin və tələbələrin 
böyük marağına səbəb olmuş və bu gün də ma-
raq  dogurmaqdadır. Onun bir çox elmi əsərləri 
xaricdə, Avropa  ölkələrində çap olunmuşdur. 
F.Ələsgərovun “Çeşid və keyfiyyət: idarəetmə 
problemləri” mövzusunda yazdığı elmi  əsərləri 
xarici ölkələrdə keçirilən konfranslardakı çıxış-
larında, eləcə də həmin ölkələrin elmi jurnalla-
rında yeni sosial-iqtisad kateqoriyaların yaradıl-
ması kimi qəbul edilmişdir.
F.Ələsgərov “marketinq” üzrə elmi əsərlərin ilk 
müəllifidir.   
1987-ci ildə professor F.Ələsgərov Respublika 
Nazirlər Sovetinin nəzdində yeni yaradılmış 
Azərbaycan Xalq Təsərrufatının İdarəedilməsi 
İnstitutunun tədris işləri üzrə prorektoru, 1989-
1992-ci illərdə Voznesenski adına Leninqrad 
Maliyyə İqtisad İnstitutunun Bakı filialının di-
rektoru vəzifəsində çalışmışdır.
İnsanlıq və xeyirxahlıq Fuad Ələsgərovun əsas 
xasiyyətlərindəndir. O, tələbələrə daim gərək-
li olan şəxs olub. Tələbələr də, eyni zamanda, 
onun qismində özlərinə arxa görüblər.
Fuad müəllim təhsil ocağına məbəd kimi baxan 
rektorlardan olub. Çünki onun şəxsi mənəviyya-
tı da məbəd bulağından su içib. Buna görə indiyə 
qədər onu mənəviyyatı sağlam, nəfsi tox, haqqı 
müdafiə edən, zəifə arxa duran, təhsilə gəlir 
mənbəyi kimi baxanların qənimi kimi tanıyırlar. 
Böyük şairimiz Məmməd Araz dostu Fuad Ələs-
gərova həsr etdiyi şeirində bu xeyirxah insanın 
əxlaqi keyfiyyətlərini belə qələmə almışdır:
“Yüz dərdim dağılıb dost nəfəsiylə,

Zülmətdə işaran ağı görmüşəm.
Doğruluq, əyrilik tərəzisində
Yaxşını yamandan ağır görmüşəm.

Qəlbimin səsindən sözüm doğulub,
Külək olmamışam yanar şamlara.
Olsa da pislərin özündən olub -
Pislik etməmişəm pis adamlara”.

Bəli, Fuad Ələsgərov çətin ömür yolu keçsə də, 
ümidini itirməyib “zülmətdə işaran ağı” da gö-
rüb, həyatın “doğruluq, əyrilik tərəzisi”ndə 
daim yaxşını yamandan ağır da görüb, lakin bir 
çox adamlar kimi yanar şamlara “külək olma-
yıb”, əksinə, pərvanə olub, hətta ona pislik edən 
adamlara belə pislik etməyib. F.Ələsgərov, sö-
zün əsl mənasında, təhsilimizin pərvanəsi olub.
Fuad Ələsgərov müdrik nəsil ağsaqqalı, cəfakəş 
ailə başçısı, qayğıkeş övladlar atası, qəlbinin hə-
rarəti ilə boya-başa çatdırdığı ağıllı nəvələr ba-
bası, gözünün nuru ilə isindirdiyi nəticələr ulu-
sudur.
Hardandır Fuad müəllimdə bu yüksək əxlaq 
norması?
Şübhə yox ki, nəsildən gələn tərbiyədə, müqəd-
dəs Ana nəsihətində - “Çalış insanlara gərək ol” 
– budur səksən illik ömrün ən böyük mükafa-
tı. Bu mükafat sinədən asılan mükafat deyil, bu, 
yaddaşlarda özünə əbədi qoyulan abidənin tə-
cəssümüdür.
Akademik Ziyad Səmədzadə Fuad Ələsgərovu 
dəyərli iqtisadçı, etibarlı dost, Azərbaycanda iq-
tisadi təhsilin inkişafında böyük xidmətləri olan 
alim kimi qiymətləndirir və 80 illik yubileyi mü-
nasibətilə səmimi qəlbdən təbrik edir. Bu təbrikə 
“İqtisadiyyat” qəzetinin bütün kollektivi də qo-
şulur, Fuad müəllimi ürəkdən təbrik edir, ona 
möhkəm cansağlığı, uzun ömür diləyir.
100 yaşayın, Fuad müəllim!

“İQTİSADİYYAT”

Atalarımız öz söz-sovunda, dədələrimiz öz 
deyimlərində ana ucalığını anaraq, yüz yol 
sınaqdan keçirərək beləcə söyləmişdi:
- Ana bala ucundan canını oda yaxar;
- Anadan əziz yenə anadır;
- Ananın səbri tükənməz olar;
- Ana kimi yar olmaz, Vətən kimi diyar; 
- Ana evin dirəyidir;
- Ananın qurduğu hulumcaqdan (yellənçəkdən) qız 
da sallanar;
- Ana igidin qalxanıdır; 
- Anasından uzaq düşən quzunu qurd yeyər; 
- Analı qızın özü böyüyər, anasız qızın sözü; 
- Anasına bax, qızını al, qırağına bax, bezini al;
- Anasızın gördüyü iş danlaqsız bitməz; 
- Ana laylası övlad dünyasıdır; 
- Anadan keçən, andından da keçər; 
- Analıq ərini öyər, uşağın söyər;
- Analıq kişiyə irişər, uşağına girişər; 
- Analıq öyüd verməz, söyünc verər; 
- Analı uşağın ürəyində yağ, anasız uşağın ürəyində 
dağ olar; 
- Ana uşağına aş gətirər, analıq yaş;
- Analı qızın işi görünər, anasız qızın dişi; 
- Analıq - fənalıq;
- Dədə Qorqud: “Qız anadan görməyincə öyüd 
almaz”;
- Biri çətinliyə düşəndə belə söylər: “Anadan 
əmdiyim süd burnumdan gəldi"; 
- İgidlik, ərdəmlik çağında kişi belə söylər: “Analar 
bizi bu gün üçün doğub!”;
- Ana soraqlı, ana söykəkli bayatılarımız sayamı 
gəlir?
Qaratək buzlar gördüm,
Göydə ulduzlar gördüm.
Anasına oxşayan
Qoçaq, mərd qızlar gördüm. 
Dağ başı qala yeri,
Gəl, dolan qala yeri.
Yüz candan yanan olsa,
Heç verməz ana yeri.
- Evin anası evin dayağı, elin anası elin dayağıdır;
- Eviniz analı olsun;
- Eliniz analı olsun;
- Ana alqışı obanızdan əskik olmasın!
Ana haqqında şairlərin şeirləri, misraları belə 
səslənir: 
Qarlı dağlar gəldi düşdü araya,
Qalmışam qürbətdə, ay ana, ana!
Təbib yoxdu dərman edə yaraya!
Sızıldaşır yaram, ay ana, ana.

(Aşıq Ələsgər)
Ömrə günəş nuru saçandır ana,
Səadət qapısı açandır ana.

(M.Bahar)
Ərş də istər belə yana ürəyi.
Günəşdən sönməzdir ana ürəyi.

(M.Bahar)
Adın şərəflidir sənin ey qadın,
Dahilər anası çağrılır adın!

(S.Vurğun)
Ana övladını bəslər, böyüdür,
Anasız millət, əvət, öksüzdür.

Sənin aləmdə vəzifən, hissən
Nə böyük, həm də ağırdır bilsən?! 

(Ə.Cavad)
Ana! Ana! O adın qarşısında bir qul tək
Həmişə səcdədə olmaq mənə fəxarətdir.
Onun əliylə bəla bəhrinə yuvarlansam,
Yenə xəyal edərəm bəzmi-istirahətdir.

(C.Cabbarlı)
Nə qədər ki, mən sağam, anam da sağdır mənim,
Səsimdə, nəfəsimdə yaşayacaqdır mənim.
Beşiyimin başında gah gülmüş, gah ağlamış,
Qundağımın bağını nəğmələrdə bağlamış.
Mənim eşqim, ilhamım, hər nəyim var onundu.
Bu qəmlər, bu ələmlər, bu misralar onundu.
Mən onun sayəsində boya-başa çatmışam,
Anam məni yaradıb, mən aləm yaratmışam.

(M.Şəhriyar)
Bizim dünyamıza bəzəksən, ana,
Əməldə, hünərdə sən, təksən, ana.

(B.Azəroğlu)
Ana səsi dayandırır,
Dağdan qopan vəhşi seli.
Ana səsi oyandırır,
Əsarətdə qalan eli.

(N.Rəfibəyli)
Anadır həyatın, varlığın canı,
Dünyada anadan əziz şey hanı?

(S.Rüstəm)
Həyata təzə bir həyat gəlməmiş
Yüksəlir arzusu Günəşə, Aya.
Hələ bu dünyaya övlad gəlməmiş
Ana məhəbbəti gəlir dünyaya.

(N.Xəzri)
Anadır hər qadının yüksək adı,
Şəfəq adlı var ipək bir qanadı.
Yatmayıb sübhə qədər çox gecələr,
Onu övladının üstündə sərər.
Dinləyir aləm o lay-lay səsini,
Belə səslər analar körpəsini.

(M.Dilbazi)
Ana haqqında peyğəmbərlərimiz, 
mütəfəkkirlərimiz ibrətamiz, müdrik fikirlər 
söyləmişlər. Onların  bəziləri ilə tanış olaq. 
Cənnət  anaların ayağının altındadır, yaxud behişt 
sizin ananızın ayağı altındadır.

(Məhəmməd Ə.S.Peyğəmbər)

Ana! Dünyada sənin müqəddəsliyini təyin edə 
biləcək hələ heç bir ölçü yoxdur, sənin əzəmətini 
təsvir edə biləcək hələ heç bir kitab yazılmamışdır. 

(M.S.Ordubadi)
Ana olmasa, nə şair olar, nə də qəhrəman. 

(M.Qorki)
Həyatda yaxşılıq bacarmayanlar ana 
məhəbbətindən məhrum olanlardır. 

(M.Şəhriyar)
Ana! Ana!.. Sən necə güclüsən, sən necə güclüdən 
güclü ahən rübasan. Ana, ana, ana! Sən özün 
Allahsan, ana! Sənin varlığın,  sən əzəmətin 
abidədir, qarşısında diz çökməli Ana abidəsi!

(S.Rəhimov)
F.M.Qarayev, 

“Milli Kitabxananın nəzdin-
də Milli Arxiv Fondu forma-
laşmalıdır. Azərbaycandakı 
bütün nəşriyyatlar tərəfindən 
buraxılan nəşr məhsullarının 
nüsxələri təmənnasız olaraq bu 
fonda təqdim edilməlidir”. Bu 
sözləri fevralın 28-də Milli Kita-
bxanada kitabxanaların pulsuz 
məcburi nüsxələrlə təchizatı ilə 
bağlı tələblərin pozulması ilə 
əlaqədar nəşriyyat və poliqra-
fiya müəssisələrinin, jurnal və 
qəzet redaktorlarının iştirakı ilə 
keçirilən respublika müşavirə-
sində mədəniyyət və turizm 
naziri Əbülfəs Qarayev deyib. 
O, bildirib ki, əsas məqsəd Milli 
Kitabxanada mətbu orqanların 
tarixinin və silsiləsinin yaradıl-
masından ibarətdir. Bu, bir xə-
zinə olmalıdır və bu xəzinəyə 
hər bir buraxılan nəşr daxil 
edilməlidir. 
Nazir “Kitabxana işi haqqında” 
və “Nəşriyyat işi haqqında” qa-
nunlara əsasən Milli Kitabxana-
nın ölkə ərazisində nəşr olunan 
kitablardan 4 nüsxə, qəzet və 
jurnallardan isə 2 pulsuz məc-
buri nüsxə almalı və onların 

əsasında milli mətbuatın arxiv 
fondunu yaratmalı olduğunu 
da qeyd edib. Milli Arxiv Fon-
dunun yaradılması və bu işin 
təkmilləşdirilməsinin həmişə 
ölkə başçısının diqqət mərkəzin-
də olduğunu deyən Ə.Qarayev 
Prezident İlham Əliyevin İnzi-
bati Xətalar Məcəlləsində dəyi-
şikliklər edilməsi barədə mü-
vafiq Sərəncamından danışıb, 
məcəllədə kitabxanaların pul-
suz məcburi nüsxələrlə təchiza-
tı üzrə tələblərin pozulmasına 
əlavələr olunduğunu söyləyib. 
Nazirlik tərəfindən xüsusi ko-
missiya yaradıldığını və komis-
siyanın nüsxələrin təqdim edil-
məsinə nəzarət etdiyini deyən 
nazir nüsxələri təqdim et-
məyənlər barədə inzibati xəta-
lar haqqında müvafiq cərimələr 
tətbiq ediləcəyini də vurğula-
yıb. Birinci dəfə üçün cərimələr 
maddi olacaq. İkinci dəfədən 
isə artıq həmin nəşriyyata qar-
şı daha ciddi tədbirlər görülə-
cək. Çıxışının sonunda nazir 
kitabların nüsxələri ilə bərabər 
elektron formada da təqdim 
edilməsi təklifini irəli sürüb.

Tədbirdə çıxış edən Azərbay-
can Respublikasının Prezidenti 
yanında Kütləvi İnformasiya 
Vasitələrinin İnkişafına Dövlət 
Dəstəyi Fondunun icraçı direk-
toru Vüqar Səfərli mətbu orqan 
və kitabların gələcək nəsillərə 
çatdırılmasının vacibliyinə 
diqqət çəkərək, bu işdə çətinlik 
yaradan məsələlərdən biri kimi 
mətbəələrin sayının çox olması-
nı qeyd edib. O, həmçinin təklif 
edib ki, qəzetlər “Azərmətbuat-
yayımı” ASC-yə müraciət etsin-
lər və 10 nüsxə kitabxanalara 
göndərilsin. “Azərmətbuatya-
yımı” ilə əməkdaşlıq etməyən-
lər isə özləri təqdim etsinlər.
Mətbuat Şurasının sədri, Mil-
li Məclisin deputatı Əflatun 
Amaşov isə çıxışında  bildirib 
ki, Azərbaycanda çıxan bütün 
mətbu orqanların Milli Arxiv 
Fondunda toplanılmasına ça-
lışılmalıdır. O, bir sıra ölkələ-
rin arxivlərində olan Azərbay-
cana məxsus mətbu nəşrlərin 
nüsxələrinin ölkəmizə gətiril-
məsini də təklif edib.
Tədbirdə Azərbaycan Naşirlər 
və Poliqrafçılar Birliyinin sədr 
müavini Ələddin Əsədzadə, 
“İki sahil” qəzetinin baş redak-
toru Vüqar Rəhimzadə də çıxış 
etmiş və öz təkliflərini səslən-
dirmişlər. 
Sonda Milli Kitabxananın di-
rektoru, professor Kərim Ta-
hirov hər kəsə mətbu nəşr və 
materialların Milli Arxiv Fon-
dunun yaradılmasına həsr 
edilən müşavirədə iştirakına və 
təkliflərə görə öz təşəkkürünü 
bildirmişdir.  

Mətanət


